
Ágrip  

Í þessari ritgerð verður fjallað um þrjár merkilegar áhrifakonur í Gamla 

testamentinu sem eru þekktar undir nöfnunum Debóra, Hulda og hin dugmikla 

kona. Sögur þeirra verða skoðaðar með það í huga að draga fram í sviðsljósið hvað 

gerir þær sérstakar og frábrugðnar mörgum öðrum frásögnum um konur í Gamla 

testamentinu. Helsta áherslan verður lögð á það að finna hvar áhrif þessara þriggja 

kvenna liggja, jafnt innan sem utan Gamla testamentisins. Ritgerðin skiptist í sex 

meginkafla. Fyrstu þrír kaflarnir eru tileinkaðir konunum þremur, þar sem hver 

þeirra fær einn kafla með sérstakri umfjöllun um sig þar sem tekin er fyrir saga 

konunnar og hugmyndir fræðimanna og höfundar á henni. Í fjórða kafla eru gerð 

skil á áliti femínískra sjónarhorna á sögu kvennanna. Í fimmta kafla er síðan farið 

yfir áhrifasögu kvennanna og séð hvernig textar þeirra hafa lifað í gegnum áraraðir 

og til okkar samtíðar. Í sjötta og síðasta kafla ritgerðarinnar er síðan gerður 

samanburður á konunum þremur við sögur annarra kvenna sem eru einnig að finna í 

Gamla testamentinu. 

 

 

 

 

 

 

 

 

 

  



 
 

Efnisyfirlit  

 
Inngangur ............................................................................................................................. 1 

1. Debóra ............................................................................................................................... 3 

1.1 Fræðimenn um Debóru ................................................................................ 4 

1.2 Hugrenningar höfundar um Debóru ............................................................. 9 

2. Hulda ............................................................................................................................... 10 

2.1 Fræðimenn um Huldu ..................................................................................... 12 

2.2 Hugrenningar höfundar um Huldu .................................................................. 15 

3. Hin dugmikla kona ......................................................................................................... 15 

3.1 Fræðimenn um hina dugmiklu konu ............................................................... 17 

3.2 Hugrenningar höfundar um hina dugmiklu konu ............................................ 19 

4. Debóra, Hulda og hin dugmikla kona í ljósi femínískrar nálgunar .......................... 19 

5. Áhrifasaga ....................................................................................................................... 22 

6. Samanburður .................................................................................................................. 26 

Niðurlag ............................................................................................................................... 29 

Heimildaskrá ...................................................................................................................... 31 

Útgefin gögn: ....................................................................................................... 31 

Gögn af vefnum: .................................................................................................. 32 

 

  

 

 

 



1 
 

Inngangur 
 

Það eru margar konur sem koma fyrir í Gamla testamentinu en flestar þeirra fá 

annaðhvort stutta umfjöllun um sig eða gegna ekki neinu sérstöku hlutverki. Konur 

eru oftast hafðar í bakgrunni sögunnar á meðan maðurinn er settur í miðjuna og er 

Gamla testamentið því að mestu leyti karllægar bókmenntir. Með nánari rýningu í 

ritningarnar er samt hægt að finna dæmi um konur sem höfðu meiri áhrif en aðrar 

og gegndu hlutverki sem eftir var tekið á ytri vettvangi. Viðfangsefni þessarar 

ritgerðar er eignað sögu þriggja einstakra kvenna innan Gamla testamentisins. 

Þessar konur eru þekktar undir heitunum Debóra, Hulda og hin dugmikla kona. 

Sögur þeirra eru ólíkar en það sem þær eiga sameiginlegt er að þær höfðu allar 

eiginleika sem vöktu athygli.  

Í fyrstu þremur köflum ritgerðarinnar verður gerð grein fyrir sögu þeirra þriggja 

kvenna sem eru til umfjöllunnar. Hver kafli hefst á því að saga þeirra, eins og hún 

kemur fyrir á blaðsíðum Gamla testamentisins, verður rakin, síðan verður sagt frá 

áliti ákveðinna fræðimanna á þeim og í lokin mun höfundur draga fram sínar helstu 

ályktanir um konurnar út frá efni tveggja fyrri kafla. Fyrsti kafli verður um Debóru 

sem kemur fyrir í Dómarabók, kafla 4 og 5, og var dómari á dómaratímabili Ísraels. 

Annar kafli verður svo um Huldu sem var þekkt fyrir að vera spákona á tíma 

konunga í Ísrael en frásögn hennar er að finna í Síðari Konungsbók, kafla 22. Í 

þriðja kafla segir frá hinni ónafngreindu og dugmiklu konu sem kemur fyrir í 

Orðskviðunum, kafla 31. Í fjórða kafla verður rýnt í sögu kvennanna út frá 

femínísku sjónarhorni og skoðað hvað sögur þeirra hafa að segja út frá þeirri 

nálgun. Í fimmta kafla mun verða fjallað um áhrifasöguna á grundvelli Debóru, 

Huldu og hinnar dugmiklu konu. Tekin verða fyrir nokkur dæmi frá sögum þeirra 

um áhrif utan Gamla testamentisins í gegnum aldirnar. Í sjötta kafla verður saga 

þessara þriggja kvenna borin saman við sögur annarra kvenna í Gamla testamentinu. 

Í grófum dráttum verður útskýrt hvað greinir þær frá flestum öðrum konum í Gamla 

testamentinu. 

Í þessari ritgerð verða skoðaðar þær Debóra, Hulda og hin dugmikla kona með það 

að leiðarljósi að draga fram það sem aðskilur sögu þeirra frá sögum flestra annarra 

kvenna innan Gamla testamentisins. Sýnt verður fram á að þrátt fyrir að flest 

hlutverk sem þykja merkileg innan ritsins séu eignuð körlum sé þar einnig að finna 

konur sem gegndu hlutverki sem fólu í sér ákveðin völd. Höfundur mun með þessari 

innsýn reyna að draga fram jákvæða birtingarmynd af konum í Gamla testamentinu. 

Aðal áherslan liggur á því að finna í hverju áhrif þessara kvenna eru raunverulega 

fólgin og hvað það er sem stendur upp úr í áhrifum þeirra. Í því skyni verður lögð 

rík áhersla á að bera þær og helstu einkenni þeirra saman. 

1. Debóra  

Söguna af Debóru er að finna innan Gamla testamentisins í Dómarabókinni sem 

liggur á milli Jósúabókar og Rutarbókar. Dómarabókin markar tímaskeið 

dómaranna sem nær frá um það bil 1200-1000 fyrir okkar tíma. Umsýslan sem 

einkennir dómara bókarinnar og dómara okkar tíma er ekki sams konar. Starf 

dómara á dómaratímabilinu fólst ekki að mestu leyti í að úrskurða í deilumálum 

mannanna eins og dæmigert starf dómara er nú til dags. Debóra, sem er eini 

kvenkyns dómarinn í Dómarabókinni, er í rauninni líka álitin eini dómarinn sem 

dæmdi í málum manna eins og dómarar vorra daga gera. Annars var aðalstarfsýsla 

dómara þessara tíma að gegna leiðtogahlutverki þegar á þurfti að halda.1   

Debóra kemur fyrst fyrir í fjórða kafla Dómarabókarinnar og er kynnt sem spákona, 

dómari og eiginkona manns að nafni Lapídót sem ekkert er minnst á meira. Leitað 

var til Debóru til að útkljá málefni þar sem hún hafðist við undir Debórupálma sem 

staðsettur var á Efraímsfjöllum. Í upphafi kaflans er sagt frá því að Drottinn hafi selt 

Ísraelsmenn til konungsins Jabín í Kanaanslandi eftir að þjóðin hafði enn og aftur 

syndgað gegn Drottni.  Ísraelsmenn voru ekki sáttir við illa framkomu Jabíns 

gagnvart þeim síðustu tvo áratugina og sneru sér til Debóru að biðja um aðstoð.2 

Hvernig Ísraelsmenn brutu endurtekið gegn vilja Guðs er einn af grundvallarþáttum 

í guðfræði Dómarabókarinnar og er einni gerð hennar lýst í fyrstu versum fjórða 

kafla, þegar Guð gaf  Ísraelsmenn á vald Jabíns. Samkvæmt þessari guðfræði 

verðlaunar Drottinn þá sem eru honum trúir en refsar þeim sem brjóta gegn honum. 

Þessi hugmyndafræði í guðfræðinni kemur frá Fimmtu Mósebók/ Deuteronomium. 

En Dómarabók fellur undir hina svokölluðu deuterómómsku sögu vegna þess að 

höfundar hennar skrifuðu hana út frá sjónarhóli fimmtu og seinustu Mósebókar.3  

Til að ráða bót á þjáningum Júdamanna fær Debóra til sín mann frá Kedes sem hét 

Barak og segir honum að fara til Taborfjalls með eins marga menn og hann geti 

safnað og þaðan muni hún draga til hans Sísera sem var hershöfðingi konungsins. Í 

                                                           
1 Biblían 2007, formáli að Dómarabók. 
2 Dóm 4.1-5.  
3 Raymond B. Dillard, ,,Judges, Theology of“, Bible Study Tools, sótt 27. mars 2014 af 
http://www.biblestudytools.com/dictionaries/bakers-evangelical-dictionary/judges-theology-
of.html. 

http://www.biblestudytools.com/dictionaries/bakers-evangelical-dictionary/judges-theology-of.html
http://www.biblestudytools.com/dictionaries/bakers-evangelical-dictionary/judges-theology-of.html

fyrstu var Barak tregur til að hefja bardaga og vildi fá Debóru með sér svo hún varð 

honum og hans herliði samferða. Debóra sagði við Barak að hann væri ekki sá sem 

yrði valdur að dauða Sísera heldur myndi Drottinn láta konu taka þann heiður.4  

Í orrustunni á milli Sísera og Barak gekk allt í haginn fyrir Ísraelsmenn og Drottinn 

hrakti Sísera og alla hans menn til Baraks. Sísera náði að stinga sér undan og leitaði 

skjóls hjá konu sem hét Jael. Sísera fór sennilega til Jael vegna þess að hún var 

eiginkona Hebers sem var Keníti og tilheyrði vinaætt Jabíns konungs. Jael bauð 

Sísera húsaskjól og þegar hann hafði sofnað drap hún hann.5 

Vegna dauða Sísera varð Jabín yfirbugaður af Drottni og þjóð Ísraels hlaut frelsi.6 

Sagt er að Debóra og Barak hafi brostið í söng eftir sigurinn og lofað Guð og mátt 

hans. Í þeim lofsöng er leiðin að sigrinum rifjuð upp og er Debóru til dæmis sýnt 

þakklæti fyrir að hafa gert þetta allt saman mögulegt og er sögð vera móðir í Ísrael. 

En allt lék í lyndi og lýður Ísraels var látinn afskiptalaus í fjörutíu ár eftir að hafa 

barist til sigurs gegn Jabín konungi og hans mönnum.7                                                                                                                 

1.1 Fræðimenn um Debóru  

Debóra gegnir svo sannarlega mikilvægu hlutverki innan Gamla testamentisins og 

líklegast hefur hún gegnt enn stærra hlutverki fyrir alþýðu hennar samtíma. Hún er 

ein þeirra fáu kvenna innan Gamla testamentisins sem eignað er starf sem hefur 

áhrif utan veggja heimilisins og hún er ein kvenna sem hlaut frama vegna sinna 

eigin verðleika en ekki vegna tengsla við karlmann. Auk þess er starfsvettvangur 

hennar valdsmannlegur ef miðað er við störf hennar samtímakvenna.  Merkileg saga 

Debóru mun líklegast hafa ráðið því hversu margir fræðimenn hafa ráðist í að 

persónugreina hana. Hér fyrir neðan verða helstu hugmyndir tveggja seinni tíma 

fræðimanna um Debóru útskýrðar og það sem þeir töldu að einkenndi hana. En 

báðir aðilar nálgast túlkunina á textanum á verulega ólíkan hátt sem gefur honum 

vítt sjónarhorn. Til glöggvunar má taka fram að í neðanmálsgreinum er að finna 

stutt ágrip um fræðimennina tvo.  

                                                           
4 Dóm 4.6-10. 
5 Sama 4.15-21. 
6 Sama 4.23. 
7 Sama 5.1-31. 

Edith Deen8 skrifaði um Debóru í bók sinni All the women of the Bible, þar sem hún 

gaumgæfði persónu hennar út frá sögunni um hana í Gamla testamentinu. Deen 

taldi Debóru hafa haft kvenlega yfirburði vegna allra þeirra hlutverka sem hún 

gegndi. Hún var til að byrja með húsmóðir og eiginkona en einnig vann hún utan 

heimilisins sem ráðgjafi og dómari fyrir fólk sitt og að lokum varð hún frelsari 

þjóðar sinnar á stríðstímum.9  

Deen reiknaði með að Debóra hefði verið kunnug almúganum sem ráðgjafi en 

hennar aðal framlag hafi verið þegar hún leiddi þjóð sína í stríð við óvininn. Hún 

lýsti Debóru sem bæði hæfileikaríkri og hugrakkri konu fyrir það að hafa risið upp 

gegn óttanum og andvaraleysinu sem ríkti meðal hennar fólks gagnvart 

mótstöðumönnunum. Trúarákafi og þjóðrækni var hennar aðal styrkleiki sem varð 

til þess að að hún kallaði til sín einn helsta hershöfðingja Ísrael, Barak, til að hefja 

stríð gegn andófsmönnunum. Hið mikla trúartraust Debóru náði að fullvissa Barak 

um að óþarfi væri að óttast fjandmenn þeirra því þau væru vopnuð styrkleika Guðs 

sem væri sterkari enn nokkurt herlið.10  

Deen ímyndaði sér Debóru sem mikilhæfa og göfuga konu sem hefði samt ekki 

metnað til að komast til metorða og væri því í rauninni betur skilgreind sem móðir 

en kappi. En þegar fólkið leitaði ráða hjá henni vegna þess ófremdarástands sem 

það bjó við áttaði hún sig á hættunni sem þjóðin var í og áhugi hennar á aðgerðum 

gegn óvinunum vaknaði. 

Debóra var því sú móðir í Ísrael sem reis til mikillar forystu því hún treysti á Guð 

og vegna þess að hún gat veitt öðrum hvatningu í þessu sama trausti.11  

                                                           
8 Edith Deen (1905-1994) kom frá Texas í Bandaríkjunum og var þekktust fyrir að vera 
dálkahöfundur á dagblaði og metsöluhöfundur. Hún hafði tvær háskólagráður og var einnig 
heiðursdoktor frá tveimur háskólum. All the women of the Bible var fyrsta bók Deen og var bókin 
þróuð út frá hennar eigin pistlaskrifum um konur í Biblíunni. Sala bókarinnar gekk vel og hélt Deen  
áfram að skrifa bækur út frá biblíulegu efni eftir fyrstu bók sína. Cissy Stewart Lale, ,,Deen, Edith 
Alderman‘‘, Texas state 
historical association, 12. júní 2010, sótt 10. febrúar 2014 af 
http://www.tshaonline.org/handbook/online/articles/fdeed. 
9 Edith Deen, All the women of the Bible, New York: Harper & 
Row, Publishers, 1955, bls. 69-70. 
10 Sama, bls. 70-71. 
11 Sama, bls. 71 og 70. 

http://www.tshaonline.org/handbook/online/articles/fdeed

Daniel I. Block12 skrifaði ritgerð um Debóru í fræðibókinni Faith, tradition and 

history: Old testament historiography in its near Eastern context.  Í ritgerðinni 

kannaði hann hvernig mætti skilgreina Debóru í nútíma samhengi í gegnum 

umfjallanir um hana í fornum textum Gamla testamentisins. Block finnst 

sögumaður Dómarabókar oft beita textunum þannig að í boði séu margs konar 

túlkanir á þeim. Hann telur söguna um Debóru, sem bæði er sögð í frásögn13 og í 

ljóðrænu formi14, vera eitt slíkt dæmi. Block finnst að sögumaðurinn bjóði sjálfur 

upp á þrjá möguleika þegar kemur að spurningunni um hvaða hlutverk Debóra lék 

innan síns samfélags. Hlutverkin þrjú, sem honum finnst geta verið tileinkuð 

Debóru, eru að hún hafi verið frelsari þjóðar sinnar frá erlendum óvini, dómari og 

spákona. Block skoðaði því Debóru út frá þessum þremur hlutverkum til að ná betri 

skilningi á stöðu hennar í sögunni.15 

Í athugun sinni á hlutverki Debóru sem frelsara nefnir Block að hún hafi aldrei 

beinlínis fengið á sig nafngiftina ,,frelsari“ og heiðurinn af því að hafa bjargað 

Ísraelsmönnum úr höndum óvinarins eða heiður yfirleitt af því að hafa hafa fært 

eitthvert hjálpræði. Hins vegar kemur hún oftast fyrir sjónir sem hetjulegur frelsari á 

erfiðum tímum Ísraelsþjóðar og er hlutverk hennar það augljóst í því samhengi að 

það þarf  varla á tæknilegum hugtökum að halda við túlkanir á því. Í frásögn af 

Debóru finnast þó nokkur dæmi þar sem má skilgreina hana sem frelsara og ef litið 

er til uppbyggingar textans er hægt að finna margt sem er líkt í honum og öðrum 

textum sem fjalla um einstaklinga sem hafa verið þekktir fyrir það að frelsa. Helstu 

dæmin eru þau að Debóra tók virkan þátt í að koma á frelsi með því að fylgja Barak 

og hans fylgdarmönnum inn í orrustu16 og í ljóðinu sem birtist í fimmta kafla virðist 

sem að hún hafi tekið þátt í að skapa friðsæld í dreifbýli Ísraels17. Einnig, þegar hún 

er nefnd í tengslum við Barak, er henni gefið aukið vægi sem ýtir undir þær 

                                                           
12 Daniel I. Block er kanadískur gamlatestamentisfræðingur með doktorsgráðu frá Háskólanum í 
Liverpool á Englandi. Hann er höfundur fjölmargra greina á sviði gamlatestamentisfræða og eru 
veigamestu rit hans gerð út frá Dómarabók, Rutarbók og bók Esekíels sem kemur í tveimur bindum. 
Union University, ,,Daniel I. Block‘‘, sótt 11. febrúar 2014 af 
http://www.uu.edu/audio/speaker.cfm?ID=20.  
13 Dóm 4. 
14 Dóm 5.  
15Daniel I. Block, ,,Deborah among the judges: the perspective of 
the Hebrew historian‘‘, Faith,tradition, and history: Old testament historiography in its near eastern 
context, ritstj. A.R. Millard, James K. Hoffmeier og David W. Baker, Indiana: Eisenbrauns, 1994, bls. 
229-253, hér bls. 231-232. 
16 Dóm 4.10.  
17 Dóm 5.6-8.  

http://www.uu.edu/audio/speaker.cfm?ID=20

skoðanir að sigurinn á óvinunum hafi fyrst og fremst verið hennar. Block bendir 

samt á að ljóðið komi frá sjálfstæðum heimildarmanni og því sé ekki hægt að taka 

þessum túlkunum alveg sem gefnum. Ennfremur er eftirtektarverð orðanotkun í 

sögu Debóru sem er skírskotun til hennar sem frelsara. Sams konar tjáningarmáti er 

t.d. notaður í lýsingum á störfum Debóru og hershöfðingjans Sísera18  sem vísar til 

þess að Debóra hafi verið hliðstæða þess sem Sísera var fyrir sína þjóð. Á sama hátt 

og Debóra þjónaði Guði sínum þjónaði Sísera Jabín, konungi sínum. Annað 

athyglisvert dæmi sem Block nefnir um orðanotkunina er að sögumaður gefur til 

kynna að Debóra hafi dæmt í málum í Ísrael19, en í Dómarabókinni lýsir höfundur 

til að mynda hlutverki dómara20 sem aðila sem frelsuðu fólk sitt úr höndum þeirra 

sem rændu þeim. Þrátt fyrir allar þær vísbendingar sem leiða til þess að Debóra hafi 

verið frelsari telur Block samt ekki hægt að sanna að svo hafi verið. Margt bendir 

nefnilega til þess að höfundur hafi ekki litið á Debóru sem frelsara og hann hafi í 

rauninni leitt lesendur á villigötur. Því ef höfundur sá hana sem frelsara, af hverju 

var t.d. sögnin „að bjarga“ aldrei nefnd við hana og til hvers þurfti hún Barak til að 

ná fram frelsuninni og hvers vegna titlar höfundur hana frekar sem móður í Ísrael en 

sem frelsara þar? Block setti fram fleiri slík dæmi til að leggja áherslu á erfiðleikana 

við heildartúlkun á textanum. Á yfirborðinu virðist Debóra á allan hátt vera frelsari 

en hún er samt hvergi nefnd á nafn í síðari skrifum sem einn af frelsurunum.21  

Þegar kemur að því að skoða hlutverk Debóru sem dómara telur Block að til sé 

talsvert af efni sem hægt sé að vinna með. Sögumaður veitir t.d. ýmsar upplýsingar 

um hvernig starfi hennar sem dómara var háttað. Það er vitað að Debóra dæmdi 

undir pálma sem stóð á Efraímsfjöllum sem gerði hana aðgengilega allri þjóðinni og 

að Ísraelsmenn leituðu til hennar vegna dómsmála. Hægt er að segja að Debóra hafi 

haft nokkurs konar réttarskrifstofu uppi á fjallinu ef marka má hliðstæður annars 

staðar úr Gamla testamentinu eða nánar tiltekið úr annarri Mósebók, kafla 18 og 

versi 16, þar sem Móse segir frá sínu eigin dómsstólahlutverki: 

                                                           
18 Í báðum tilvikum eru notuð orðin ,,sitting/ruling‘‘, þ.e. ,,sitja/úrskurða‘‘. Daniel I. Block, ,,Deborah 
among the judges‘‘, bls. 234. 
19 Vitnað í Dóm 4.5.   
20 Vitnað í Dóm 2.16.  
21 Daniel I. Block, ,,Deborah among the judges‘‘, bls. 232-236. 

Eigi það í deilum kemur það til mín og ég sker úr milli manna og kunngjöri ákvæði 

og lög Drottins.“22 

Block bendir á að þrátt fyrir að hlutverk Debóru sem dómara sé vel útfært miðað 

við önnur hlutverk hennar, sé mörgum spurningum enn ósvarað í áframhaldi af 

sögunni. Í fyrsta lagi virðist oft erfitt að sjá tengslin á milli hlutverks hennar sem 

dómara og annarra hlutverka sem tilheyra henni. Tilgátur hafa verið um að 

væntingar hafi vaknað til hennar sem frelsara ættkvíslar sinnar vegna stöðu hennar 

við að jafna ágreining á milli manna. Í öðru lagi tekur sögumaður hvergi fram að 

hún hafi haldið áfram að dæma í málum fyrir Ísrael eftir að friður hafði náðst í 

landinu og í rauninni virðist sem sögumaðurinn hafi ekki haft neinn áhuga á að gefa 

Debóru frekari dómaraskyldu. Starf Debóru sem dómara fær í raun og veru afar litla 

umfjöllun og liggur alfarið í því að höfundur kynnir hana sem slíka23 en eins og 

fram kom framar í kaflanum voru dómarar aðallega skilgreindir sem frelsarar innan 

Dómarabókarinnar og ætti því að mega túlka dómarahlutverk Debóru á sömu leið. 

Vísunin í að Ísraelsmenn komu fyrir dóm til Debóru sem talsmenn fjöldans, en ekki 

sem einstaklingar, segir einnig til um eðli dómarahlutverks hennar. Þessi 

birtingarmynd vísar til þjóðarinnar í heild og þegar dómabeiðnir heillar þjóðar koma 

fyrir í Dómarabókinni er þeim ekki beint til mannlegrar veru heldur til Drottins. 

Niðurstaða Block er sú að þegar Ísraelsmenn komu til Debóru voru þeir ekki að 

koma til að leysa úr persónulegum málefnum heldur komu þeir til þess að fá 

lausnarsvar frá Guði við harmakveinum sínum, og þá tók Debóra á sig mynd sem 

fulltrúi Guðs.24 

Block finnst hlutverki Debóru sem spákonu ekki hafa verið sýnd nógu mikil athygli 

miðað við það að í fjórða versi í fjórða kafla kynnir höfundur hana sem slíka. 

Spámannlegu hlutverki Debóru er ekki lýst í miklum smáatriðum frekar en mörgu 

öðru sem henni viðkemur en miðað við að hlutverki spámanns er lýst í annarri 

Mósebók25, sem talsmanni Guðs til fólksins, má setja Debóru í þann flokk. Það var 

spámannleg staða Debóru sem lét Ísraelsmenn koma til hennar undir pálmann á 

Efraímsfjöllum því þeir vildu heyra álit Drottins á máli sínu. Block segir Debóru 

hafa verið nokkurs konar staðgengil prestadæmisins. Spámenn hefðu komið í stað 

                                                           
22 Biblían 2007, 2. Mós 18.16. 
23 Dóm 4.4-5.  
24 Daniel I. Block, ,,Deborah among the judges‘‘, bls. 236-240. 
25 2. Mós 4.15-16 og 7.1-2.  

presta vegna þess að prestum hafði mistekist að ná sambandi við Guð, ef marka má 

klausu úr öðrum kafla fyrstu Samúelsbókar, versum 12-13. Samkvæmt Block er 

ýmislegt sem hægt að rannsaka í sambandi við spámannlegt hlutverk Debóru þótt 

ekki finnist skýr tilvísun frá Drottni um að framkvæma þær aðgerðir sem lýst er í 

fjórða kaflanum, versum sex til fjórtán en verkefnin sem Debóra kemur af stað 

endurspegla svör sem gætu eins vel verið komin frá Guði.  Til dæmis svaraði 

Debóra beiðni Ísraelsmanna um hjálp úr eymdinni með því að kalla til sín Barak frá 

Kedes, tilkynna honum hvers vegna hún kallaði hann til sín og vísa í vilja Drottins 

en Barak átti að fara í orrustu við Sísera og hans menn og honum var lofuð aðstoð 

frá Guði. Þá staðreynd, að Barak vildi ekki fara í hernað án Debóru, telur Block 

hugsanlega skýrast af því að Debóra endurspeglaði nærveru Guðs sem tryggði 

árangur af verkefninu. Ályktun Block er sú að Debóra hafi verið talsmaður Drottins 

og sem slíkur lofaði hún að fara með Barak og veita honum merki um hugsanlegan 

árangur af verkefninu.26 

Eins og farið hefur verið yfir að ofanverðu í kaflanum setti Block fram nokkrar 

hugmyndir um auðkenni Debóru. Block telur mikilvægt að greina stöðu Debóru út 

frá heildaryfirliti af sögu hennar. Hann telur að aðaleinkenni hennar sé að vera 

umboðsmaður Drottins sem tók á móti fólki Ísraels fyrir hönd Guðs á tímum 

andlegrar hnignunar. Með þeirri skilgreiningu ætti staða hennar að vera í samræmi 

við stöðu allra annarra spámanna Guðs.27  

1.2 Hugrenningar höfundar um Debóru 

Eftir að hafa farið yfir sögu Debóru eins og hún er sögð í tveimur af köflum 

Dómarabókarinnar og út frá túlkunum tveggja fræðimanna er áhugavert að velta 

fyrir sér í hverju áhrif hennar eru aðallega fólgin.      

Debóra var í fyrsta lagi dómari og ætti það ekki að koma mikið á óvart þar sem einu 

umfjöllunina um hana er að finna í bók sem tilheyrir dómaratíma Ísraelsmanna. 

Ennfremur vegna þess að hún er sögð vera dómari innan þeirra sömu bókar. 

Viturlegra væri í rauninni að spyrja sig hvernig dómari Debóra var en 

dómarahlutverk hennar er í rauninni hægt að skilgreina á tvennan hátt. Í hlutverki 

sínu sem dómari leysti hún úr mannlegum deilumálum, svipað og dómarar okkar 

                                                           
26  Daniel I. Block, ,,Deborah among the judges‘‘, bls. 240-242 og 247-251. 
27 Sama, bls. 251-253. 

tíma gera, en aðallega tengdist þó dómarahlutverk hennar því að vera leiðtogi fyrir 

þjóð sína. Ef litið er til hebreska textans er nafnorðið dómari dregið af sagnorðinu 

 sem merkir að dæma eða að stjórna. Samkvæmt hebresku (shaphat) טַפָׁש

skilgreiningunni er orðið dómari í Dómarabók 4.4  notað í merkingunni að gefa lög, 

ákveða deilumál og halda utan um t.d. lög, borgaraleg málefni, stjórnmál og trú.28 

Debóra gegndi fleiri hlutverkum en því að vera dómari en hún var til dæmis líka 

skilgreind sem spákona og eiginkona. Um hlutverk hennar sem eiginkonu er ekkert 

fjallað utan þess eins að nefna það að hún hafi verið eiginkona og skiptir það litlu 

máli hér hvort hún hafi átt mann eða ekki þar sem það virðist ekki hafa haft nein 

áhrif á framvindu sögu hennar. Köllun Debóru sem spákonu gegnir hins vegar 

miklu hlutverki í sögu hennar en fólkið sóttist sérstaklega eftir ráðum frá henni sem 

dómara vegna spáhæfileika hennar. Ísraelsmenn vildu fá svar í gegnum hana frá 

Guði um hvernig væri hægt að yfirstíga þá erfiðleika sem dundu yfir þjóðina.  

Sem dómari var Debóra líka leiðtogi og sem slíkur fylgdi hún Barak og hans 

fylgdarmönnum í stríð. Það er ekki hægt að vita hversu mikla hlutdeild Debóra átti í 

sigri í stríðinu þar sem hún er hvergi sögð eiga heiðurinn af frelsi Ísraelsþjóðar. Það 

sem aðallega kemur fram um áhrif Debóru, út frá þeim upplýsingum sem hægt er að 

afla í gegnum margra alda gömul skrif, er að hennar aðal framtak hafi verið að 

beina þjóð sinni inn í orrustu. En hún náði að sannfæra fólk sitt um að leggja út í 

bardaga vegna hennar mikla trúartrausts á Drottni. Debóra var talsmaður Guðs og 

vegna þess naut hún trausts frá fólki sínu og mikils frama í starfi sem á endanum 

varð til þess að henni var eignað forystuhlutverk. Debóra er þekkt fyrir að hafa átt 

þátt í því að koma á friði og fyrir það var henni sýnt þakklæti.     

2. Hulda 

Frásögnina um Huldu er að finna í Síðari Konungsbók Gamla testamentisins, sem 

kemur á eftir Fyrri Konungsbók og á undan Fyrri Kroníkubók. Síðari Konungsbók 

segir frá þeim tímum sem konungar stjórnuðu í  Ísrael og gerist saga Huldu eftir fall 

Norðurríkisins í Ísrael, en það féll árið 722 f.o.t. Hulda bjó í Suðurríkinu sem 

Júdaríki tilheyrði og fór sá hluti landsins með völd til ársins 586 f.o.t. eða þar til að 

                                                           
28 Bible Hub, ,,8199. shaphat‘‘, sótt 27. mars 2014 af http://biblehub.com/hebrew/8199.htm. 
 

http://biblehub.com/hebrew/8199.htm

borgin Jersúsalem var lögð í rúst og þjóðin hertekin af Babýlóníukonunginum 

Nebúkadnesari.29    

Hulda fær ekki langa umfjöllun en hún er aðeins nefnd í undirkafla af  22. kafla 

Síðari Konungsbókar. Kaflinn sjálfur byrjar á því að kynna til sögunnar konunginn 

Jósía sem er sagður hafa verið réttlátur maður og gert það sem Guð vildi. Sagan 

segir að á átjánda stjórnarári Jósía hafi hann sent til musteris Drottins ríkisritara að 

nafni Safan Asaljason Mesúllamsson til þess að heimsækja yfirprestinn Hilkía. En 

Hilkía átti að afhenda það fé sem safnast hafði saman í starfsemi musterisins og 

síðan skyldi það fært verkstjórnendum musterisins sem myndu sjá til þess að fénu 

yrði úthlutað í verkframkvæmdir fyrir musterið.30   

Þegar Safan kom til musterisins lét Hilkía yfirprestur hann fá lögbók sem hann 

sjálfur hafði fundið í musterinu. Safran fór með bókina til konungsins og las upp úr 

henni fyrir hann. Jósía konungur var alls ekki ánægður með það sem hann heyrði 

lesið upp fyrir sig úr bókinni og gaf skipun um að það skyldi bæði spyrja Drottin og 

þjóð Júdaríkis út í það sem stæði í bókinni. Jósía gaf þessi fyrirmæli vegna þess að 

hann taldi að Guð væri langt frá því að vera sáttur við þjóð sína því að forfeður 

hennar hefðu ekki farið eftir þeim lögum sem stóðu í bókinni.31 

Fyrst eftir að Jósía konungur var búinn að gefa út skipun varðandi lögbókina er 

Hulda kynnt til sögunnar. Sagt er að yfirpresturinn Hilkía, Safan og menn að nafni 

Ahíkam Safansson, Akbór Míkajasson og þjónn konungsins, Asaja, hafi leitað til 

konunnar Huldu vegna lögbókarinnar. Hulda er sögð hafa búið í borgarhverfi 

Jersúsalem og að hún hafi verið spámaður og eiginkona klæðavarðar sem hét 

Sallúms Tíkvason.32 

Svar Huldu við erindi mannanna um gildi lögbókarinnar var að Drottinn myndi 

senda yfir þjóðina þær hremmingar sem varað var við í bókinni. Þau skilaboð sem 

Drottinn sendi í gegnum Huldu voru að hann væri óánægður með fólk sitt fyrir það 

að hafa yfirgefið hann en Ísraelsmenn höfðu til dæmis fært öðrum guðum fórnir. 

Drottinn sagði samt að hann myndi hlífa Jósía konungi við því böli sem hann myndi 

síðar láta dynja yfir þjóð Ísraels. Þessu lofaði Guð vegna þess hversu mikla 

                                                           
29 Biblían 2007, formáli að Síðari Konungsbók.  
30 2. Kon 22.1-6. 
31 Sama 22.8-13. 
32 Sama 22.12 og 14. 



12 
 

auðmýkt Jósía sýndi honum þegar hann heyrði dómsorð lögbókarinnar. Mennirnir 

fimm fóru síðan með tíðindin sem þeir fengu frá Huldu til konungsins 33    

2.1 Fræðimenn um Huldu 

Huldu er ekki gefin mikil umfjöllun ef miðað er við marga aðra einstaklinga sem 

titlaðir eru sem spámenn í Gamla testamentinu. Spámenn eins og t.a.m. Abraham, 

Móse og jafnvel Debóra, sem er kona eins og Hulda, fá talsvert meira skrifað um 

sig í Biblíunni heldur en hún. Þrátt fyrir að ekki séu til miklar heimildir um Huldu 

er áhugavert að nota það efni sem til er um hana og velta fyrir sér hvað gerði hana 

sérstaka og hvers vegna henni var til dæmis treyst fyrir að ritskýra eins mikilvæga 

lögbók og fannst í musterinu í Jersúsalem. Síðar í þessum kafla verður sagt frá 

skoðunum tveggja fræðimanna á Huldu. Fyrst verða skoðanir Edith Deen kynntar 

og eftir það verða lögð fram helstu sjónarmið annars fræðimanns að nafni William 

E. Phipps. Í neðanmálsgrein við umfjöllun Phipps um Huldu er hægt að finna 

stuttan útdrátt um hann.  

Deen bendir á í bókinni, All the women of the Bible, að Hulda hafi haft tvo 

eiginleika sem gerðu hana velkunnuga í Júdaríki. Hulda var bæði gædd spámanns 

gáfum vegna þess hún elskaði Drottinn af öllu hjarta og hafði réttlæti sem gerði 

henni kleift að lesa skynsamlega út úr þeim spámannlegu innsýnum sem hún fékk. 

Mikil trú hefur verið á spámannshæfileikum Huldu fyrst Jósía konungur sendi fimm 

af sínum mönnum til hennar með lögbók sem fannst í musterinu til þess að fá úr því 

skorið hvort bókin væri ósvikin eða ekki.34 

Þær ritningar sem til eru um Huldu gefa ekki mjög nákvæmar lýsingar á henni. 

Deen segir að það sem hægt sé að skrapa saman um hana sé að hún var eiginkona 

klæðavarðar sem hét Sallúm sem líklegast hafi annað hvort unnið fyrir prestinn eða 

konunginn sem mun hafa staðsett Huldu nálægt musterinu eða höllinni. Það er 

allavega vitað fyrir víst að Hulda bjó í borgarhverfi Jerúsalem sem samkvæmt 

sumum heimildum er talið hafa verið í sama umhverfi og musterið var staðsett. 

Hugmyndir hafa líka verið uppi um að Hulda hafi verið opinber skólakennari eða að 

hún hafi predikað til kvenna og kennt þeim.35  

                                                           
33 Sama 22.15-20. 
34 Edith Deen, All the women of the Bible, bls. 143. 
35 Sama, bls. 143-144. 

Deen telur Huldu hafa skorið sig úr fjöldanum fyrst bæði kóngur og prestur leituðu 

álits hjá henni um hvort að lögbókin sem fannst í musterinu bæri orð Guðs. En slíks 

álits var aðeins beðið um hjá þeim sem höfðu náð vitsmunalegum afrekum í 

guðrækni. Afrek Huldu var að staðfesta áreiðanleika lögbókarinnar og að spá í 

framtíðina. En Hulda spáði því að Guð myndi senda ógæfu yfir Júdaríki en að Jósía 

konungur myndi ekki hljóta skaða vegna þess að hann hefði þá þegar iðrast synda 

sinna. Lögbókin sem Hulda ritskýrði var engin venjuleg bók en hún reyndist vera 

ein af mikilvægustu bókunum í sögu Ísraels. Hún er einnig talin vera fyrsta bók 

Biblíunnar og Deen heldur því fram að sumt efni úr henni sé enn að finna í Fimmtu 

Mósebók Gamla testamentisins.36    

Deen nefnir að það hafi verið umræður um það hvers vegna Jósía hafi sent 

sendiboða sína til kvenmanns en ekki karlmanns til þess að túlka bókina sem fannst 

í musterinu. Þær ályktarnir sem hafa verið dregnar af þessu eru að vegna þess 

hversu ungur Jósía var þegar hann missti föður sinn hafi hann í staðinn borið ennþá 

meira traust til móður sinnar. Og vegna traustsins sem var á milli Jósía og móður 

hans hafi hann líklegast kunnað að meta konu jafn réttláta og andlega hyggna og 

Huldu.37   

Það sem stendur upp úr um Huldu er að hún sjálf leit aðeins á sig sem talsmann sem 

kom til skila orðum Guðs. En Hulda gat vitað um framtíðarspádóm Ísraels vegna 

þess að hún hafði lifað í nálægð við Guð. Spádómur Huldu leiddi til þess að 

konungurinn barðist fyrir því að gera þjóð sína aftur réttláta gagnvart Drottni og 

fyrir það bar hann virðingu fyrir Huldu.38  

William E. Phipps39 skrifar um áhrif Huldu í bókinni Assertive biblical women, en 

bókin er um konur innan Biblíunnar sem gegndu hlutverki á opinberum vettvangi.  

Phipps segir Huldu eiga sérstakan stað í sögunni fyrir það að vera fyrsti 

einstaklingurinn til að úrskurða texta sem heilaga ritningu en það var ekki gert aftur 

fyrr en nokkrum öldum síðar þegar ákveðið var hvaða ritningar ættu að vera í 

                                                           
36 Sama, bls. 144. 
37 Sama, bls. 144-145. 
38 Sama, bls. 145. 
39 William E. Phipps var bandarískur doktor í biblíulegri gagnrýni og prófessor í guðfræði og 
heimspeki við Davis og Elkins háskólann í Vestur-Virginíu. Phipps var einnig vígður prestur. 
Mellenpress, ,,About William E. Phipps‘‘, sótt 8. mars 2014 af 
http://mellenpress.com/mellenpress.cfm?aid=7335&pc=10. 

http://mellenpress.com/mellenpress.cfm?aid=7335&pc=10

Biblíunni. Phipps veltir fyrir sér hvers vegna leitað hafi verið aðstoðar Huldu við 

túlkun á lögbókinni sem fannst í musterinu en ekki til annarra spámanna sem voru 

uppi á sama tíma og hún og bjuggu í sama nágrenni. Þeir spámenn sem stóðu einnig 

til boða voru t.d. þeir Jeremía, Nahúm og Sefanía. Ef miðað er við það að flest skrif 

í gegnum söguna eru karllæg mætti telja það athugunarvert að leitað var ráða hjá 

Huldu um opinberun frá Guði. Phipps telur það samt ekki svo einfalt og að 

samkvæmt þeim sem ritaði söguna um Huldu hafi ekki þótt neitt óvenjulegt að 

leitað væri til hennar.40 

Phipps tekur fram í bók sinni að rabbínar hafi velt fyrir sér hvers vegna sendiboðar 

konungsins leituðu ekki til Jeremía vegna lögbókarinnar en hann var einn af mest 

framúrskarandi spámönnum Júdaríkis á þessum tíma. Rabbínar hafa komist að 

þeirri niðurstöðu að Jósía konungur hafi ef til vill frekar viljað heyra álit frá konu 

því hann hafi talið hana vera líklegri til að tilkynna jákvæð skilaboð frá Guði.  

Phipps telur ástæðuna hins vegar hafa verið þá að Hulda var vel læs en Jeremía 

þurfti á sínum eigin einkaskrifara að halda og kom meira fram sem talsmaður eins 

og flestallir spámenn þessara tíma en samkvæmt rabbínskum hefðum var Hulda 

tengd við kennslu og þess vegna vel að sér í bókmenntum.41 

Hulda virðist að öllum líkindum hafa verið töluvert frjálsari en aðrar konur á hennar 

tíma og þrátt fyrir að hún hafi verið manni gift skyggði það ekki á hennar 

einstaklingseiginleika. Annars unnu  giftar konur á dögum Huldu oftast eingöngu 

við hin hefðbundnu heimilisstörf og barnagæslu.  Phipps telur Huldu, og sögu 

hennar, eiga rétt á að vera haldin í heiðri og njóta tilskilinnar viðurkenningar. Eftir 

allt saman var Hulda fyrsti ritskýrandi Biblíunnar sem sannreyndi hvað var 

innblásið af Drottni og fyrir það finnst Phipps hún eigi að vera álitin dýrlingur 

textagreiningar.42    

 

 

                                                           
40 William E. Phipps, Assertive biblical women, Westport: 
Greenwood publishing group, 1992, bls. 83 og 85. 
41 Sama, bls. 86 og 90. 
42 Sama, bls. 90 og 92. 

2.2 Hugrenningar höfundar um Huldu  

Saga Huldu í Síðari Konungsbók er stuttorð en samkvæmt fræðimönnum er verk 

hennar mikið. Hulda gegndi nefnilega mikilvægara hlutverki en lengi var haldið og 

skildi eftir sig áhrif sem enginn annar hafði áður gert.  

Spámannshlutverk Huldu er það sem ber mest á í sögu hennar. Hulda er kynnt sem 

spámaður og er í sögunni vegna þeirra eiginleika. Sendiboðar Jósía konungs fóru til 

Huldu með lögbókina vegna þess að þeir vissu að hún hefði þá gáfu að geta spáð og 

ætti vegna hennar að geta skilið merkingu lögbókarinnar betur en flestir aðrir. 

Spámannshlutverk Huldu hefur verið virt fyrst leitað var til hennar á annað borð 

vegna lögbókarinnar en ekki til einhvers annars spámanns. Hver ástæðan var fyrir 

því að farið var með lögbókina til Huldu en ekki einhvers annars verður ekki hægt 

að vita með sannindum heldur eingöngu hægt að gera sér hugmyndir um.  

Þrátt fyrir að ekki sé vitað af hverju Hulda var valin til túlkunar á lögbókinni ætti 

það að vera skiljanlegt en Hulda gat út frá bókinni staðfest að orðheldni hennar væri 

sönn og uppljóstrað um tvær forspár. Ein spáin hafði þau áhrif að konungurinn 

byrjaði að breyta eftir vilja Drottins til að búa betur í hag fyrir sig og þjóð sína.       

Spámannshæfileikar er ekki það eina sem Huldu er minnst fyrir heldur er hennar 

einnig minnst fyrir hæfni sína til að rýna í efni og ritdæma það síðan út frá þeirri 

athugun. Megin afrek Huldu er að vera spámaður og fyrsti skrásetti ritdómarinn í 

biblíufræðum við fyrsta rit Biblíunnar. Áhrif Huldu eru því mikil og merkileg þrátt 

fyrir stuttorða sögu hennar í Gamla testamentinu.  

3. Hin dugmikla kona  

Umfjöllunina um hina dugmiklu konu er að finna í Orðskviðum Gamla 

testamentisins. Orðskviðirnir eru spakmælasafn sem kemur á eftir Sálmunum og á 

undan Prédikaranum. Efni bókarinnar er samantekt af margra ára spakmælum frá 

Gyðingaþjóð og er bókin sett upp á annan hátt en flest önnur rit Gamla 

testamentisins. Til dæmis er frekar fjallað um einstakling en þjóð í Orðskviðunum 

og boðskapur ritsins er þannig útlagður að hver og einn getur túlkað hann út frá 

sinni eigin dómgreind.43    

                                                           
43 Biblían 2007, formáli að Orðskviðunum.  

Frásögnina um dugmiklu konuna er að finna í síðustu versum af lokakafla 

Orðskviðanna.44 Kaflinn sjálfur byrjar á heilræðum móður til sonar síns, konungsins 

Lemúels í Masa.45 Þegar komið er að 10. versi kaflans byrjar svo umfjöllunin um 

dugmiklu konuna sem er hvergi nafngreind í erindum textans og því er afar lítið 

hægt að segja um hver þessi kona eiginlega var sem tileinkuð voru nokkur vers í 

lokin á Orðskviðunum.46 

Ónefnda kona Orðskviðanna hefur verið kröftug kona því að erindin um hana eru 

óður til manngildis hennar. Í byrjun umfjöllunarinnar um hana er spurt hver sé svo 

heppinn að eiga þessa konu sér við hlið sem sé verðugri en perlur. En maður 

þessarar konu ber mikið traust til hennar og hún gerir ekkert fyrir hann nema það sé 

honum fyrir bestu. Þessi kona er einnig þrældugleg en hún vinnur við handavinnu, 

vaknar eldsnemma, gefur fjölskyldu sinni að borða og býr til vinnuplan handa 

vinnukonum sínum. Hún er líka hagsýn í viðskiptum og ef hún vill t.d. kaupa akur 

gerir hún það og ræktar víngarð á honum. Hún leggur hart að sér bæði dag og nótt 

og gefur ekkert eftir. Einnig er hún góðhjörtuð og hjálpar þeim sem minna mega 

sín.47 

Dugmikla konan var lánsöm í einkalífinu. Fjölskylda hennar var vel efnuð og 

klæddist góðum og hlýjum fötum og sjálf klæddist hún baðmull og purpura. Maður 

hennar var vel virtur og hún hafði starf utan heimilisins við að selja kyrtla sem hún 

bjó til sjálf. Hún var kona sem bar höfuðið hátt og tók hverjum degi eins og koma 

skyldi. Hún var mikil spekikona sem leiðbeindi öðrum af ástúð. Þessi kona gætti vel 

að því sem fram fór á heimili hennar og hún sat aldrei iðjulaus.48 Það sem af er 

kaflanum hefur höfundur erindanna um hina dugmiklu konu þulið upp eiginleika 

hennar, en það sem eftir er kaflans er lofgjörð sem kemur frá fjölskyldu hennar.  

Fjölskylda hinnar dugmiklu konu virtist vita hversu vel hún stóð að vígi að eiga 

manneskju eins og hana að en börn hennar sögðu hana vera hamingjusama og 

eiginmaður hennar sagði hana vera öllum öðrum konum fremri í dugnaði. Hann 

sagði konu sína líka vera guðhrædda og fyrir það ætti hún hrós skilið og vegna 

                                                           
44 Okv 31.10-31. 
45 Sama 31.1-9. 
46 Sama 31.10-31. 
47 Sama 31.10-20. 
48 Sama 31.21-27. 

allrar sinnar vinnu ætti hún einnig að vera lofuð í borgarhliðunum.49 Óttinn við 

Guð, eins og eiginmaður ónefndu konunnar í Orðskviðunum sagði hana hafa, er eitt 

af sérkennum speki-bókmennta innan Gamla testamentisins. Samkvæmt þessari 

hugsun höfðu aðeins þeir sem bæði trúðu á Guð og báru óttablandna virðingu fyrir 

honum réttan skilning á guðdómnum. Tilvísun í eitt meginþema spekistefnunnar er 

því að finna í lok 31. kafla Orðskviðanna.50   

3.1 Fræðimenn um hina dugmiklu konu 

Það hefur aldrei verið hægt að nafngreina konuna sem svo mjög er hampað í ljóði 

síðasta efnisþáttar Orðskviðanna og getur það  hugsanlega valdið sumum 

hugarangri. En hver vill ekki fá að vita hver þessi framúrskarandi kona var sem 

engar aðrar konur virtust jafnast á við í dugnaði? Ónefnda kona Orðskviðanna 

kemur fyrir sjónir sem hálfgjör ,,ofurkona‘‘ sem bæði getur og gerir nokkurn veginn 

allt sem flest aðrar konur gera bara hluta af. Síðar í þessum kafla verður kafað dýpra 

ofan í greiningu á þessari dugmiklu konu með hjálp tveggja fræðimanna. Fyrst 

verða lagðar fram hugmyndir fræðimannsins Deen og þar á eftir hugmyndir frá 

fræðimanninum Leo G. Perdue. Í byrjun umfjöllunar Perdue er að finna stutt ágrip 

um hann sjálfan í neðanmálsgrein.  

Deen segir hinni dugmiklu konu vera tileinkaðir eiginleikar sem sæmi göfugum 

eiginkonum og mæðrum og að ljóðið um hana lýsi staðalímynd hinnar fullkomnu 

konu. Þrátt fyrir að góðgerðarstarfsemi hennar, alúð og fleiru sé lýst á glæsilegan 

hátt í ljóðinu er það samt guðrækni hennar sem stendur upp úr, en Deen segir að 

samkvæmt Biblíunni sé það hún sem veiti allan tilganginn í lífi dugmiklu 

konunnar.51 

Í bók Orðskviðanna er mörgum versum beint til foreldra sem leggur lífsreglurnar 

fyrir son sinn sem er að komast til manndóms. Í þessum versum er sonurinn varaður 

við alls kyns óprúttnum konum og er ráðlagt að hlusta á lof góðrar konu. Ljóðið um 

hina dugmiklu konu er gott dæmi um þá konu sem foreldranir vilja að sonurinn taki 

                                                           
49 Sama 31.28-31. 
50 C. Hassell Bullock, ,,Wisdom‘‘, Bible Study Tools, sótt 27. mars 
2014 af http://www.biblestudytools.com/dictionaries/bakers-evangelical-dictionary/wisdom.html.   
51 Edith Deen, All the women of the Bible, bls. 152. 

http://www.biblestudytools.com/dictionaries/bakers-evangelical-dictionary/wisdom.html

að sér. Þessi kona er eiginmanni sínum til sóma í öllu því sem hún tekur sér fyrir 

hendur og fyrir það er maður hennar þekktur og börnin hennar segja hana sæla.52  

Persónufornafnið ,,hún‘‘ kemur fyrir í þrettán af tuttugu og tveimur versum ljóðsins 

og vill Deen meina að það sé gert til að leggja áherslu á konuna sjálfa. En í yfir 

tvöþúsund ár hefur þessi kona verið innblástur fyrir aðrar konur og ná hugsjónir 

hennar til okkar kynslóðar alveg eins og þær náðu til hennar kynslóðar.53  

Uppi hafa verið hugmyndir um hver hin dugmikla kona gæti hugsanlega verið en 

samkvæmt hefðinni koma Orðskviðirnir frá Salómon og ef svo er gætu áhrif 

dugmiklu konunnar komið frá móður hans Bathshebu. Þessi kenning er samt ekki 

samþykkt af nútíma fræðimönnum sem telja áhrifin vera dýpri en það. En að öllum 

líkindum hefur þessi ónefnda kona, sem kemur fyrir í lokin á Orðskviðunum og er 

síðasta konan sem nefnd er í Gamla testamentinu, ekki verið til í raun og veru. Hún 

hefur verið staðalímynd og henni á einu bretti eignaðir næstum allir þeir eiginleikar 

sem þóttu hæfa góðri konu í samfélagi hennar tíma.54     

Leo G. Perdue55  túlkar í fræðslubókinni Interpretation: A Bible Commentary for 

Teaching and Preaching: Proverbs hina dugmiklu konu út frá textanum um hana.  

Perdue telur, vegna þess hversu lítil áhersla er lögð á félagslífið utan heimilisins í 

ljóði dugmiklu konunnar, að textinn hafi verið ritaður í Júdaríki eftir fall 

konungsveldisins og að textinn sé því frekar kominn frá göfugmennum en 

stjórnendum. Heimilið var mikilvæg stoð í lífi Ísraelsmanna í gegnum tíðina en það 

var miðja allra annarra félagsstofnanna. Þrjár blóðskyldar fjölskyldur bjuggu oftast 

saman þar sem elsti karlmaðurinn réð yfir flestu sem fór fram á heimilinu en kona 

þess manns gegndi einnig stóru hlutverki innan fjölskyldunnar og er hin dugmikla 

kona dæmi um slíka konu.56  

Ljóðið um hina dugmiklu konu er helgað verðleikum hennar og er kastljósinu beint 

að hæfni hennar sem eiginkonu. Á heimili hennar hefur hún verið háttsett og gegnt 

                                                           
52 Sama, bls. 152-154. 
53 Sama, bls. 154-155. 
54 Sama, bls. 155. 
55 Leo G. Perdue er bæði skólastjóri og prófessor í hebreskum biblíufræðum við háskóla í Texas auk 
þess sem hann er rithöfundur. The Christian century, ,,Leo G. Perdue‘‘, sótt 19. mars 2014 af 
http://www.christiancentury.org/contributor/leo-g-perdue. 
56Leo G. Perdue, Proverbs: Interpretation: A Bible Commentary for 
Teaching and Preaching, Kentucky: John Knox Press, 2000, bls. 275-276. 

http://www.christiancentury.org/contributor/leo-g-perdue

þar hlutverki framkvæmdastjórans sem sá um að skipuleggja verkframkvæmdir 

fjölskyldunnar. Ljóð þessarar konu er sýnisdæmi um persónugerð viturrar konu í 

Ísrael. En þessi vitra kona var auðug eiginkona og móðir sem tók þátt í 

umönnunarstarfi, þungri vinnu, útdeildi visku sinni og óttaðist Guð. Perdue telur 

hina dugmiklu konu hafa verið lofaða bæði meðan á tíma hennar stóð og eftir daga 

hennar. Minningar um hana voru geymdar innan fjölskyldunnar vegna þess að hinir 

látnu voru vanalega jarðaðir í sérstakri fjölskyldugröf og minnst af seinni tíma 

ættliðum.57  

3.2 Hugrenningar höfundar um hina dugmiklu konu 

Út frá erindum 10-31 í kafla 31 í Orðskviðunum er ekki annað að sjá en að konan 

sem þar er lýst hafi verið mikill kvenskörungur. Hún hefur ekki verið nein venjuleg 

kona og er það líka tilgangurinn með ljóðinu um hana að veita öðrum konum 

fyrirmynd til að miða sig við. Þessi kona þurfti að afreka meira en aðrar konur svo 

að litið væri á hana sem gott fordæmi fyrir aðrar konur til að fylgja.  

Það helsta sem situr eftir um þennan stólpakvenmann er að hún hafi verið 

fyrirmyndar eiginkona og móðir og hún hafi hlotið þá gjöf frá Guði vegna þess að 

hún sýndi honum óttablandna virðingu. Algengasta hlutverkið sem kvenmaður 

gegndi á hennar tíma og hefur gegnt í gegnum söguna fær því alveg einstaka 

umfjöllun í ljóði hinnar dugmiklu konu. Hampað er verkum húsmóðurinnar og 

vinnu hennar er gefin viðurkenning fyrir verðleika hennar. Ljóðið varpar jákvæðri 

sýn á konur sem vinna innan veggja heimilisins því það veitir hlutverki þeirra vægi 

og ekki er litið á vinnu þeirra sem einfaldan og sjálfgefinn hlut.                            

4. Debóra, Hulda og hin dugmikla kona í ljósi femínískrar nálgunar  

Markmið kaflans er að kanna áhrif Debóru, Huldu og hinnar dugmiklu konu frá 

sjónarhorni femínistans. Notast verður við efni úr bókinni Helpmates, Harlots, and 

Heroes, Second Edition: Women's Stories in the Hebrew Bible eftir Alice Ogden 

Bellis. Höfundur bókarinnar, Bellis, er bandarískur prófessor í hebreskum 

biblíufræðum sem hefur í þessari bók sinni safnað saman sýnishornum femínískra 

túlkana á kvenkyns persónum í Gamla testamentinu og í Apókrýfískum ritum.58 

                                                           
57 Sama, bls. 276-279. 
58 Howard University, ,,Alice Ogden Bellis, Ph.D.‘‘, sótt 23. mars 

Femínistinn einbeitir sér að því að réttlæta stöðu kvenna og gagnrýnir feðraveldið 

fyrir að afneita því að konur séu að fullu mennskar. Fyrir marga femínista hefur það 

reynst mikið basl að túlka hebresku Biblíuna og guðfræði hennar vegna þess hversu 

karllæg ritningin er. Saga Debóru hefur samt reynst femínistum jákvæð í meðförum 

vegna áhrifamikilla hlutverka sem Debóra gegndi en hún var kona sem framkvæmdi 

verkefni sem talin voru tilheyra karlmanni auk þess sem hún var bæði dómari og 

spákona. Í karlmannshlutverki sínu kallaði hún til sín herforingja til að hefja 

bardaga, sem dómari sat hún undir pálma og leysti úr málum og sem spákona 

upplýsti hún að það yrði kona sem tæki heiðurinn af orrustunni. Bellis segir Debóru 

vera eina af sterkustu kvenkyns leiðtogum allrar Biblíunnar.  

Hulda hefur líka verið ánægjulegt skoðunarefni fyrir femínista vegna hlutverks 

hennar í trúarlegri forystu. Frásögn Huldu er samt ekki jafn bitastæð og saga 

Debóru og því ekki alveg jafn áhrifamikil. Femínískir túlkendur hafa síðan verið 

tvístígandi þegar kemur að sögu hinnar dugmiklu konu, en mörgum finnst þó mikið 

af jákvæðu efni að finna í spekinni og persónugervingu hennar sem kvenmanns. 

Síðar í kaflanum verður rýnt nánar í femínísk áhrif kvennanna.59   

Debóra er ekki nýtt skoðunarefni hjá femínískum túlkendum en saga hennar hefur 

margsinnis verið túlkuð vegna forystu hennar í hernaði á tíma feðraveldisins og hin 

einstaka saga hennar sýnir fram á að konur gátu og gerðu allt. Femínískir túlkendur 

einbeita sér mest að hlutverki Debóru sem herforingja vegna þess að hún var kona 

sem kom fram í hlutverki karlmanns en þeir sem fóru í stríð voru oftast karlmenn. 

Það hefur samt vakið áhyggjur að saga Debóru réttlæti ofbeldi en oft hefur verið 

litið fram hjá því að her Ísraels rústaði gervöllum her Sísera og að í Dóm. 5:12 er 

nefnt að Ísraelsher tók með sér hernumið fólk heim eftir sigurinn í orrustunni. Þeir 

hernumdu hafa þá að öllum líkindum verið konur og börn hinna látnu hermanna 

Sísera og ef svo er hafa viðhorf Debóru alls ekki verið svo femínísk heldur verið í 

takt við feðraveldið. Debóra hefur verið túlkuð á marga vegu. Þar á meðal sem 

manneskja sem tók þátt í ranglæti gegn konum, beygði sig fyrir feðraveldinu, sem 

líkan af samvinnu milli karls og konu, sem verndari landa sinna, leiðbeinandi 

manna að skyldum sínum, fyrirmynd fyrir aðra vegna hugrekkis hennar og þversögn 

                                                           
2014 af http://www.divinity.howard.edu/2_faculty_bellis.shtml.  
59 Alice Ogden Bellis, Helpmates, Harlots, and Heroes, Second 
Edition: Women's Stories in the Hebrew Bible, Kentucky: Westminster John Knox Press, 2007, bls. 
205 og 207-209. 

http://www.divinity.howard.edu/2_faculty_bellis.shtml

fyrir konur sem eru á móti stríði. Flestar þessar tillögur að túlkun á Debóru má til 

sanns vegar færa. Bellis nefnir að við nálgun að túlkun á Debóru sé mikilvægt að 

hafa á bak við eyrað að aðgerðir hennar voru svar við tuttugu ára kúgun Jabíns 

konungs og herforingjans Sísera.60  

Aðal áhersla Bellis á Huldu liggur í spurningunni hvers vegna hún var fengin til að 

sannreyna lögbókina sem fannst í musterinu en ekki Jeremía. Bellis leggur til síns 

máls hugmyndir, sem hafa verið lagðar fram af öðrum fræðimönnum, um þessa 

óleysanlegu spurningu. Til dæmis hafa sumir fræðimenn talið Jeremía ekki enn hafa 

fengið köllun sína frá Guði á valdatíma Jósía eða að Jeremía hafi einfaldlega ekki 

verið nógu vinsæll til að fanga athygli Jósía. Jafnvel gæti verið að Hulda hafi verið 

spákona gyðjunnar Aséran frekar en Drottins og vegna þess hafi Jósía leitað til 

hennar. Hann hafi þá heldur óttast að fara til Jeremía, sem var spámaður á vegum 

Drottins, því hann taldi það geta sett Guð í enn frekara uppnám yfir því að þjóð 

Ísraels hefði ekki farið eftir lögum hans. Síðar hafa ef til vill ritstjórar Fimmtu 

Mósebókar aðlagað sögu Huldu að þörfum lesandans en uppgötvun lögbókarinnar 

var mjög mikilvægur áfangi, t.d. voru umbætur Jósía byggðar á bókinni. Bellis 

segist vildi geta vitað meira um Huldu og hvort hún hafi gert eitthvað fleira 

stórkostlegt eins og að ritskýra lögbók en það sem varðveist hefur um hana verður 

að nægja.61   

Bellis bendir á að margir túlkendur hafi skilið hina dugmiklu konu sem hugsjón um 

það hvernig eiginkona eigi að bera sig en nýlegir fræðimenn hafi einnig getað 

túlkað hana á annan hátt. Í stað þess að líta á hina dugmiklu konu sem fullkomið 

efni í eiginkonu megi velta henni fyrir sér sem konu sem bar með sér mikla speki og 

því hvernig sé að vera samvistum við slíka konu miðað við aðrar undarlegar konur 

sem lýst er í Orðskviðunum. Sú hugmynd að hin dugmikla kona fái áhrif sín frá því 

að tilbiðja gyðjur hefur líka komið fram vegna áherslunnar á vísdóm hennar. Má þá 

telja að gyðjudýrkun frá nágrannalöndum Ísrael hafi verið áhrifavaldur að þessu 

vissa túlkunarformi á konu. Bellis telur það vel mega vera að konan í lok 

Orðskviðanna sæki áhrif sín til gyðjudýrkunar en bendir á að í hebresku Biblíunni 

sé viska samt túlkuð á allt annan veg. Rétt fyrir tíma Nýja testamentisins var litið á 

spekina sem mikilvæga og nátengda Guði og síðar á tímum N.t. var hún orðin 

                                                           
60 Sama, bls. 101 og 104-106. 
61 Sama, bls. 153-154. 

umbreytt í hold Guðs. Vegna þess hversu gild spekin hefur verið í Biblíunni hefur 

mörgum femínístum þótt kvenkynsmyndin af spekinni vera mikilvægt 

umfangsefni.62      

Út frá sjónarmiði Bellis má álykta að Debóra hafi verið sterkur einstaklingur og ein 

af sterkustu hetjum Gamla testamentisins, að henni hafi bæði verið hælt af 

sögumönnum Biblíunnar og hún mærð af nútíma skýrendum. Það sem skiptir máli í 

sögu hennar er að hún er ekki fórnarlamb heldur er litið til hennar á jákvæðan hátt 

og hún álitin sterk og sjálfstæð kona.63 Samkvæmt niðurstöðum Bellis um Huldu 

hefur hún haft gott orð á sér sem spákona og hún hlýtur að hafa verið öflug kona 

fyrst hún gat gegnt spámannsstarfi í jafn kynjaskiptu samfélagi og því sem hún bjó 

í.64 Samkvæmt niðurstöðum Bellis um hina dugmiklu konu finnst henni hún 

mögulega geta verið tákn um eina af persónugerðum spekinnar en á sumum stöðum 

í Orðskviðunum hefur spekin holdtekið sig í kvenmanninum. Tvískiptingin á milli 

vondu og góðu konunnar í Orðskviðunum hefur reynst mörgum femínistum erfitt 

umfjöllunarefni en hins vegar hefur spekin verið stór uppspretta fyrir femíníska 

guðfræði.65  

5. Áhrifasaga  

Í þessum kafla verða tekin fyrir dæmi úr áhrifasögu þeirra þriggja kvenna sem 

sjónum er beint að í ritgerðinni. Áður en lengra er haldið skal útskýrt í stuttu máli 

hvað felst í hugtakinu áhrifasaga (e. impact history). Áhrifasaga er túlkun á 

aldagömlum textum Biblíunnar við nýjar aðstæður. Þeir sem skilgreina biblíutexta 

eru alltaf bundnir áhrifum frá sínu eigin umhverfi og endurspegla textarnir þess 

vegna alltaf hugmyndir frá þeirra tímum. Áhrifasaga getur tekið á sig margar og 

mismunandi myndir en hún getur til að mynda komið fram í prédikunum, sálmum, 

tónlist, bókmenntum, kvikmyndum, myndlist og fleiru.66 Höfundur mun einna helst 

                                                           
62 Sama, bls. 177-178. 
63 Sama, bls. 98 og 121-122. 
64 Sama, bls. 154. 
65 Sama, bls. 170 og 181. 
66 Haraldur Hreinsson, ,,Orðræða um áhrifasögu: Rannsóknarsögulegt ágrip‘‘, Mótun menningar: 
Afmælisrit til heiðurs Gunnlaugi A. Jónssyni sextugum, ritstj. Kristinn Ólason, Ólafur Egilsson og 
Stefán Einar Stefánsson, Reykjavík: Hið íslenska bókmenntafélag, 2012, bls. 193-194 og 201, hér bls. 
194 og 193. 

í þessum kafla taka fyrir tengingu áhrifasögunnar við einstaklinga sem voru uppi 

eftir að textar Gamla testamentisins voru ritaðir.  

Það hafa fáar konur enn þann dag í dag orðið jafn miklar valdakonur og Debóra var 

en hún var líka ein kvenna Biblíunnar sem náði svo langt í pólitískum völdum. 

Frönsku frelsishetjunni og dýrlingnum Jóhannu af Örk (1412-1431)67 hefur verið 

líkt við Debóru.68 Margt er líkt með sögum Debóru og Jóhönnu. Eins og Debóra 

fékk Jóhanna sýnir frá Guði og þessar sýnir sögðu henni að leiða frönsku þjóðina til 

sigurs gegn Englendingum í stríði sem hefur fengið á sig nafngiftina „Hundrað ára 

stríðið“. Debóra og Jóhanna áttu því það sameiginlegt að koma á frelsi undir 

leiðsögn frá Drottni.69 Ensku drottningunni, Elísabetu, sem var uppi 16. öld, hefur 

verið líkt við Debóru og kölluð „hin enska Debóra“ af William Gurnall (1617-

1679). Eins og Debóra færði Elísabet þjóð sinni ákveðið frelsi þegar hún kom á 

mótmælendatrú í Englandi og stöðvaði þannig frekari trúarátök í landinu. Þegar 

Elísabet tók við völdum árið 1558 ráðlagði samtímamaður hennar, Peter Martyr 

Vermigli, henni að haga hlutverki sínu þannig að hún yrði eins og Debóra þeirra 

tíma. Elísabet fór greinilega að nokkru eftir ráðum Vermigli fyrst hún kom á friði í 

landinu.70 Golda Meir, sem eitt sinn var  forsætisráðherra Ísraels, en hún tók við 

þeirri stöðu árið 1969, hefur oft verið líkt við Debóru. Eins og Debóra var Meir 

sigursæll leiðtogi í Ísrael á stríðstímum en Meir leiddi Ísrael til sigurs í stríði gegn 

Egyptalandi og Syríu árið 1973. Sömuleiðis var Meir, eins og Debóra, kölluð 

„móðir í Ísrael“ vegna þess að hún unni landi sínu eins og móðir ann barni sínu og 

gaf sér m.a. tíma til að hitta fjölskyldur fallinna hermanna eftir stríðið.71 Áhrif frá 

Debóru í íslenskum veruleika er t.d. að finna í prédikun hjá fyrrum biskupi, 

Sigurbirni Einarssyni, við innsetningu Vigdísar Finnbogadóttur í forsetaembættið 

árið 1980. Í þeirri prédikun líkti Sigurbjörn Vigdísi við Debóru. Aðeins þrír 

dómarar koma fram í Dómarabókinni áður en Debóra kemur fyrir í fjórða kafla 

bókarinnar og eins og Debóra var fjórði dómari Ísraelsþjóðar varð Vigdís fjórði 

forseti Íslands. Hlutverk dómara á Dómaratíma Ísraels líktist því hlutverki sem 

                                                           
67 Þórdís Ylfa Viðarsdóttir, ,,Hver var Jóhanna af Örk?‘‘, 
Vísindavefurinn, 1. júlí 2008, sótt 6. mars 2014 af http://www.visindavefur.is/svar.php?id=22534.  
68 Edith Deen, All the women of the Bible, bls. 69. 
69 Þórdís Ylfa Viðarsdóttir, ,,Hver var Jóhanna af Örk?‘‘, 
Vísindavefurinn, 1. júlí 2008, sótt 6. mars 2014 af http://www.visindavefur.is/svar.php?id=22534.  
70 David M. Gunn, Judges, Hong Kong: Blackwell Publishing, 2005, bls. 60. 
71 Amanda Stiver, ,,Golda Meir & Deborah the Judge‘‘, Vertical 
Thought, sótt 28. mars 2014 af http://www.ucg.org/christian-living/golda-meir-deborah-judge/.  

http://www.visindavefur.is/svar.php?id=22534
http://www.visindavefur.is/svar.php?id=22534
http://www.ucg.org/christian-living/golda-meir-deborah-judge/

forseti Íslands gegnir en dómararnir voru leiðtogar þjóðar sinnar. Debóra og Vigdís 

áttu því það sameiginlegt að vera konur og leiðtogar yfir smárri þjóð.72 Debóra 

hefur enn þann dag í dag áhrif á konur og saga hennar er hjálpleg við að rétta stöðu 

kvenna. Saga Debóru afsannar það að konur eigi að vera hljóðlátar og láta lítið fyrir 

sér fara eins og oft er ýjað að í kristinni trú. Konur eiga að njóta viðurkenningar í 

störfum sínum, þá verða fleiri konur málsmetandi á opinberum vettvangi vegna 

stjórnmálaþekkingar sinnar og leitað verður til þeirra í tíma og þörf eins og gert var 

í frásögn Debóru.73 Auk þess hefur hlutverk Debóru sem móður í Ísrael hjálpað 

femínískum hreyfingum á 20. öldinni að sýna fram á að til er dæmi um 

framúrskarandi móður en Debóra er sögð vera ein af mæðrum mannkyns og saga 

hennar hafi jákvæð áhrif á aðrar konur sem leita fyrirmyndar í sterkri konu.74 

Hulda var fyrsti aðilinn innan Biblíunnar sem sá um að skoða rit og ákvarða út frá 

þeirri athugun hvort þetta ákveðna rit innhéldi sannan boðskap frá Drottni. Hennar 

er minnst sem textagagnrýnanda og geta aðrir nútíma, kvenkyns textafræðingar 

minnt á hana.75 Phyllis Trible (1932) er þekkt á alþjóðavísu fyrir að vera 

biblíufræðingur og gagnrýnandi á texta tengda trúarlegum málefnum og ætti því 

samanburður á henni og Huldu að vera við hæfi.76 Elisabeth S. Fiorenza (1938) er 

lík Huldu að því leyti að hún er þekkt fyrir að túlka út frá textum Biblíunnar en hún 

er menntuð sem guðfræðingur og femínískur biblíufræðingur.77 Afrek Huldu hafa, 

líkt og Debóru, reynst gagnleg í rökfærslu fyrir að réttindi kvenna eigi að vera jöfn á 

við réttindi karlmanna en innan kristnu kirkjunnar hefur Hulda verið notuð sem 

dæmi um það að þegar kemur að hlutverkaskiptingu innan kirkjunnar eigi kyn ekki 

að skipta máli og að konur eigi að fá að vera prestar, öldungar, kennarar o.s.frv..78  

                                                           
72 Páll Valsson, Vigdís: Kona verður forseti, Reykjavík: JPV, 2009, bls. 9-11 og Biblían 2007, formáli 
að Dómarabók.  
73 Elizabeth Cady Stanton, Woman‘s Bible, Ann Arbor: Northeastern University Press, 1895/1993, 
bls. 21-22.  
74 Dorothée Sölle, Joe H. Kirchberger og Herbert Haag, Great Women of the Bible in Art and 
Literature, Grand Rapids: William B. Eerdmans Publishing Company, 1993/1994, bls. 118. 
75 William E. Phipps, Assertive biblical women, bls. 92. 
76 Columbia University Libaries, ,,Phyllis Trible‘‘, sótt 6. mars 2014 af 
http://library.columbia.edu/locations/burke/archives/awts/exhibit/trible.html. 
77 Answers, ,,Elisabeth Schüssler Fiorenza‘‘, sótt 6. mars 2014 af 
http://www.answers.com/topic/elisabeth-sch-ssler-fiorenza. 
 
78 David Legge, ,,Little Women - Part 5 "Huldah The Prophetess"‘‘, Preach The Word, maí 2007, sótt 
29. mars 2014 af http://www.preachtheword.com/sermon/women05.shtml. 

Hin dugmikla kona var hvetjandi fyrirmynd fyrir konur síns samtíma en með nýjum 

tímum kemur nýtt fólk og nýjar fyrirmyndir. Hægt er að segja að öldum síðar, þegar 

María mey, móðir Jesú, kemur, hafi hún tekið við af hinni dugmiklu konu 

Orðskviðanna sem hin fullkomna ímynd kvenlegra eiginleika. Á tímum Nýja 

testamentisins og upphafs kristins samfélags var því María mey eins konar 

endurgerð á því sem dugmikla konan hafði staðið fyrir í sínu samfélagi á sínum 

tímum.79 Á okkar tímum, núna í dag, væri t.d. hægt að skírskota til fyrrum 

forsetaframbjóðandans Þóru Arnórsdóttur (1975) sem tákmyndar fyrir 

kvenhlutverkið. Þóra er eiginkona, móðir þriggja barna og stjúpmóðir þriggja 

annarra barna frá fyrra sambandi maka hennar. Þóra vinnur utan heimilisins sem 

fjölmiðlakona og er því bæði húsmóðir og athafnakona eins og hin dugmikla kona 

var.80 Í tímaritinu Hlín frá 1961 er að finna grein um hina dugmiklu konu þar sem 

einkenni hennar eru borin saman við konur í þjóðfélagi okkar fyrir u.þ.b. hálfri öld 

síðan. Niðurstaða þeirrar greinar er sú það skipti ekki máli á hvaða tímaskeiði við 

erum þegar kemur að kvenmannsstöðlum, sá staðall sem lýst er í lokin á 

Orðskviðunum breytist ekkert.81 Þessi niðurstaða stenst ef miðað er við rannsókn 

sem lögð var fyrir nokkra tugi ungmenna og sagt er frá í Þjóðarspeglinum frá 2013. 

Í þeirri rannsókn kemur í ljós að hugmyndir ungmennanna um það sem einkenni 

kvenleikann sé umhyggjusemi og mýkt.82 Einmitt þetta tvennt sem ungmennin voru 

sammála um að tilheyrði kvenleikanum einkenndi líka hina dugmiklu konu.83 Það er 

alla vega víst að saga hinnar dugmiklu konu hefur verið höfð í minnum og hún 

hefur verið staðalmynd fyrir marga. Til dæmis var hennar minnst þegar 

kvennadeginum, 23. febrúar 2014, var fagnað84 og einnig var vitnað í sögu hennar í 

tilefni Alþjóðlega kvennadagsins, 8. mars 2014, til þess að sýna fram á það að Guð 

                                                           
79Edith Deen, All the women of the Bible, bls. 155. 
80 Rúv, ,,Þóra Arnórsdóttir‘‘, sótt 6. mars 2014 af 
http://www.ruv.is/forsetakosningar/frambjodendur/thora-arnorsdottir.  
81 Sigríður Sveinsdóttir, ,,Einkenni á sönnum kvenleika‘‘, 
Hlín, 1. janúar 1961, sótt 7. apríl 2014 af 
http://timarit.is/view_page_init.jsp?issId=319776&pageId=4994238&lang=is&q=Or%F0skvi%F0irnir
. 
82 Ásta Jóhannsdóttir og Ingólfur V. Gíslason,  ,,Unga fólkið og 
kynhlutverkin; ögra, gera og vera‘‘, Þjóðarspegillinn, október 2013, sótt 7. apríl 2014 af 
http://fel.hi.is/sites/fel.hi.is/files/aripabok_2013pdf.pdf.     
83 Okv 31.12 og 20. 
84 Jóhanna Magnúsdóttir, ,,Lof um dugmikla konu‘‘, 
Morgunblaðið, 23. febrúar 2014, sótt 1. apríl 2014 af  
http://www.mbl.is/smartland/pistlar/naflaskodun/1358132/.  

kann að meta konur jafn mikils og menn og að konur eigi að standa við hlið 

mannsins en ekki að vera yfir né undir honum.85  

Út frá dæmunum hér framar í kaflanum er hægt að sjá að áhrifasagan getur hjálpað 

hverri kynslóð fyrir sig að setja sig í samhengi við horfinn menningarheim og að 

skilja hann í ljósi sinnar stundar.86 

6. Samanburður  

Það getur reynst flókið verkefni að lýsa hlutverki kvenna í Gamla testamentinu. Í 

fyrsta lagi er ritið skrifað á tímum feðraveldisins sem þýðir það að félagskerfið var 

þannig skipað að karlar höfðu yfirráð og konur áttu að vera þeim undirgefnar. En ef 

haldið er í hugmyndina um feðraveldið og að karlar höfðu öll völd er erfitt að 

útskýra hvers vegna konur í forystuhlutverki finnast, eins og t.d. Debóra og Hulda.87     

Réttarstaða kvenna í Ísrael til forna hljómar ef til vill ekkert svo heillandi en 

mikilvægt er að vera meðvitaður um að Gamla testamentið er skrifað á allt öðruvísi 

tímum en við eigum að venjast í dag. Þrátt fyrir að flestar sögur um konur í Gamla 

testamentinu segi frá einhverju misrétti í garð þeirra eru inni á milli frásagnir sem 

virðast að öllu leyti segja frá sanngjarnari skiptingu á milli kynjanna. Það getur t.d. 

verið vegna þess að hugmyndir hafi verið um að meira jafnrétti hafi ríkt á milli 

kynjanna á fyrri árum Ísraels, áður en konungsdæmið tók við völdum, en fyrir 

konungstímann var Ísrael ekki jafn vel statt efnahagslega. Á slíkum umbrotatímum 

unnu konur við hlið mannsins og áttu meiri möguleika á því að komast í 

áhrifastöður.88 Því eru sumir textar í Gamla testamentinu jákvæðari en aðrir 

gagnvart konum og geta þeir komið til mótvægis við alla þá neikvæðu texta sem er 

þar einnig að finna. Debóra er til að mynda heilladrjúgt dæmi um konu og sýnir 

                                                           
85 APG29, ,,The töfrandi kona í Biblíunni - alþjóðlegum degi 
kvenna 8. mars‘‘, 7. mars 2014,  sótt 1. apríl 2014 af 
http://www.apg29.nu/index.php?artid=14511&hl=is. 
86 Haraldur Hreinsson, ,,Orðræða um áhrifasögu: Rannsóknarsögulegt ágrip‘‘, bls. 201. 
87 W. Dennis Tucker, ,,Women in the Old Testament:  
Issues of Authority, Power and Justice‘‘, The Expository Times, 15. júlí 2008, sótt 4. apríl 2014 af  
http://ext.sagepub.com/content/119/10/481.full.pdf. 
88 Alice Ogden Bellis, Helpmates, Harlots, and Heroes, bls. 27.  

fram á að Biblían sé ekki alslæm fyrir konur og hægt sé að finna þar nokkur 

uppbyggileg tilvik.89   

Frásögur spákvennanna, Debóru og Huldu, eru frumlæg dæmi um áhrifakonur í 

Gamla testamentinu. Þær fóru báðar með yfirráð og töluðu út frá tungu sinni.90 

Debóra og Hulda voru því báðar undantekning á því sem þótti eðlilegt og brutu upp 

hið hefðbundna norm. Saga þessara kvenna er alveg einstök vegna þess hversu 

dæmafátt er um það að konur í Gamla testamentinu taki sér stöðu sem þótti tilheyra 

karlmanni. Saga hinnar dugmiklu konu inniheldur allt öðruvísi boðskap en saga 

Debóru og Huldu og vera má að í samanburði við þær tvær virðist áhrif hennar 

fáfengileg og ekki svo ósvipuð örlögum flestra annarra kvenna Gamla 

testamentisins. Hin dugmikla kona vann að mestu leyti inni á heimilinu eins og 

almennt tilheyrði stöðu kvenfólks í Ísrael til forna en einnig vann þessi kona utan 

heimilisins með því að koma í verð og sölu hannyrðum eftir sjálfa sig. Samkvæmt 

fjórða boðorðinu91 má einnegin ætla að konur hafi hlotið einhverja virðingu fyrir 

starf sitt inni á heimilinu en í því er sagt að maður skuli heiðra bæði föður sinn og 

móður.92      

Hvort sem telja má að sögur kvenmannanna í Gamla testamentinu varpi neikvæðri 

eða jákvæðri mynd á lífshagi þeirra eiga allar þessar konur það sameiginlegt að vera 

nefndar á nafn innan sama ritsins vegna þess að sögur þeirra þóttu þess virði að vera 

minnst á. Þrátt fyrir að saga þeirra allra gerist á tímum feðraveldisins, þar sem frelsi 

kvenna var takmarkað, voru samt sem áður konur sem tóku frumkvæðið, leiddu fólk 

úr ánauð og þorðu að trúa á frelsun Guðs, svo hvernig sem takmörkunum þessara 

kvenna var háttað skín samt í gegnum sögur einhverra þeirra hversu sjálfs síns 

ráðandi þær voru.93 Það er þess vegna enginn vafi á því að konum eins og Debóru, 

Huldu og hinni dugmiklu konu vegnaði betur en mörgum öðrum konum í hebresku 

Biblíunni. En það er misjafnt hvernig sögur eru útfærðar í bókmenntum. Debóra og 

Hulda koma vel fyrir í sögunni þrátt fyrir að þær séu í aukahlutverki og eru þær það 

                                                           
89 Arnfríður Guðmundsdóttir, ,,Konurnar í Gamla testamentinu‘‘, Ritröð Guðfræðistofnunar, ritstj. 
Gunnlaugur A. Jónsson, Reykjavík: Skálholtsútgáfan, 2000, bls. 151-152 og 156-157, hér bls. 151-
152. 
90 David M. Gunn, Judges, bls. 55 og 59. 
91 2. Mós 20.12. 
92Arnfríður Guðmundsdóttir, ,,Konurnar í Gamla testamentinu‘‘, bls. 156-157. 
93 Gladys Hunt, Women of the Old Testament: 12 studies for 
individuals or groups, Downers Grove: InterVarsity Press, 1990/2002, bls. 5-6.   

sterkar persónur að þær geta stolið athyglinni frá aðalpersónunum sem eru karlar. 

Hin dugmikla kona kemur fyrir sem tilbúinn skúlptúr af konu, gerður út frá 

hugmyndum karlmanna um góða konu en engu að síður er henni lýst með betri 

orðum en öðrum konum í Gamla testamentinu.94 

Það er í rauninni ómögulegt að setja konur í Gamla testamentinu undir einn hatt 

vegna þess að hlutverk þeirra eru af sitt af hverju tagi eins og hlutverk 

karlmannanna. Að sjálfsögðu eru hlutverk kvenna yfirleitt ekki af sama tagi og 

karlmannanna en engu að síður er líka að finna konur með sömu köllun og 

karlmaður. Konur hafa því áhrif í Gamla testamentinu og það má jafnvel segja að 

hin dugmikla kona sé endurgeislun af öllum konum Gamla testamentisins til 

samans.95               

 

  

                                                           
94 Renita J. Weems, ,,Huldah, the Prophet: Reading a 
 (Deuteronomistic) Woman‘s Identity‘‘, A God So Near: Essays on Old Testament Theology in Honor 
of Patrick D. Miller, ritstj. Brent A. Strawn og Nancy R Bowen, Winona Lake: Eisenbrauns, 2003, bls. 
332, hér bls. 332.    
95 Irene Nowell, ,,Roles of Women in the Old Testament‘‘, sótt 7. apríl 2014 af 
http://www.laici.va/content/dam/laici/documenti/donna/bibbia/english/roles-women-old-
testament.pdf.     
 

http://www.laici.va/content/dam/laici/documenti/donna/bibbia/english/roles-women-old-testament.pdf
http://www.laici.va/content/dam/laici/documenti/donna/bibbia/english/roles-women-old-testament.pdf

Niðurlag  
 

Umfjöllunarefni þessarar ritgerðar snýr að því að finna hvar áhrif Debóru, Huldu og 

hinnar dugmiklu konu liggja í Gamla testamentinu og hvað það er sem stendur upp 

úr í áhrifum þeirra. Saga kvennanna hefur verið skoðuð frá mismunandi 

sjónarhornum til þess að fá sem ítarlegasta heildarmynd á það sem einkenndi þær.  

Álykta má út frá skoðunarefni ritgerðarinnar að áhrif Debóru hafi verið stórfelld. 

Debóra var dómari, leiðtogi og spákona sem náði sambandi við Guð. Vegna 

eiginleika sinna til að ná sambandi við Guð stýrði hún fólki sínu í stríð og við það 

var hún líka komin í forvígi. Samkvæmt Bellis var Debóra ekki fórnalamb og má 

því líta til Debóru í leit að konu sem sýndi kvenleikann á öflugan hátt og hafði 

áhrifavald. Áhrif Debóru hafa lifað í gegnum aldirnar og hefur hún reynst góð 

fyrirmynd fyrir aðrar konur að líta til auk þess sem saga hennar hefur verið notuð 

sem röksemd fyrir því að jafnrétti eigi að ríkja á milli kynjanna.96  

Áhrif Huldu liggja í hlutverki hennar sem spámaður og ritskýrandi. Hulda var fyrsti 

ritskýrandinn að fyrsta ritinu innan sögu allrar Biblíunnar. Hún náði að lesa út frá 

ritinu um örlög þjóðar sinnar vegna hæfileika sinna sem spámanns. Ritskýring 

Huldu varð til þess að Jósía konungur hóf siðbót sína sem fól í sér umbætur í 

þjóðmálum. Bellis telur að Hulda hljóti að hafa verið vel virtur og sterkur 

einstaklingur fyrst hún gegndi áhrifamikilli stöðu á jafn kynjaskiptu tímabili og tími 

feðraveldisins var. Áhrif Huldu eru enn sjáanleg í dag en sögu hennar hefur verið 

beitt í rökfærslum fyrir því að konur eigi að fá að gegna sömu hlutverkum og karlar 

í kirkjustarfi.97      

Hægt er að álykta að áhrif hinnar dugmiklu konu séu í fólgin í kostum hennar sem 

eiginkonu og móður. Sagt er frá eiginleikum hinnar dugmiklu konu í alveg 

einstaklega fögrum orðum og er henni hrósað fyrir velgengni sína og sögð njóta 

hennar vegna ótta síns við Guð en helstu eiginleikar hennar fólust í eftirtektarverðri 

hæfni í umönnun, erfiðri vinnu og fræðslu. Bellis telur hugsanlegt að hin dugmikla 

kona geti verið ein útgáfa af spekinni en eitt meginþema spekinnar er einmitt að 

                                                           
 96Dorothée Sölle, Joe H. Kirchberger og Herbert Haag, Great Women of the Bible in Art and 
Literature,   bls. 118 og Elizabeth Cady Stanton, Woman‘s Bible, bls. 22. 
97 David Legge, ,,Little Women - Part 5 "Huldah The Prophetess"‘‘, Preach The Word, maí 2007, sótt 
29. mars 2014 af http://www.preachtheword.com/sermon/women05.shtml. 

http://www.preachtheword.com/sermon/women05.shtml

hræðast Drottinn.98 Áhrif hinnar dugmiklu konu hafa fylgt okkur alveg til dagsins í 

dag og enn sem komið er eru eiginleikar hennar fyrirmynd að kvenleikanum.99 

Debóra, Hulda og hin dugmikla kona sýna fram á það að ekki eru allar sögur um 

konur í Gamla testamentinu neikvæðar í garð þeirra og til voru konur í forn Ísrael 

sem gegndu áríðandi starfi sem fól í sér stjórnunarstöðu. Það sem stendur einna 

helst upp úr í áhrifum Debóru og Huldu er að þær voru konur með völd en þær 

gegndu báðar starfi sem var vanalega eingöngu ætlað körlum á þeirra tímum. Hin 

dugmikla kona hafði líka völd eins og Debóra og Hulda, þrátt fyrir að þau væru ekki 

jafn sjáanleg, en hennar helstu áhrif fólust í því að hún réð ríkjum inni á heimilinu. 

Það er ekki annað að sjá en að sögur þessara þriggja kvenna séu heppilegar til 

túlkunnar því þær bæta ímynd kvenna vegna þess hversu jákvæðar þær eru gagnvart 

getu þeirra.   

 

 

 

 

 

 

  

                                                           
98 C. Hassell Bullock, ,,Wisdom‘‘, Bible Study Tools, sótt 27. mars 
2014 af http://www.biblestudytools.com/dictionaries/bakers-evangelical-dictionary/wisdom.html. 
99 Ásta Jóhannsdóttir og Ingólfur V. Gíslason, ,,Unga fólkið og 
kynhlutverkin; ögra, gera og vera‘‘, Þjóðarspegillinn, október 2013, sótt 7. apríl 2014 af 
http://fel.hi.is/sites/fel.hi.is/files/aripabok_2013pdf.pdf.      

http://www.biblestudytools.com/dictionaries/bakers-evangelical-dictionary/wisdom.html
http://fel.hi.is/sites/fel.hi.is/files/aripabok_2013pdf.pdf

